
Laçın Azərbaycanın füsunkar 
ərazilərindəndir – sıx meşələr, 
uca dağlar, gen dərələr, Səməd 

Vurğun demişkən, könül açan 
mənzərələr, bol sulu çaylar, buz bu-
laqlar. 1835 kvadrat  kilometr sahəni 
əhatə edən bu gözəllik,  ecazkarlıq 
təbii yeraltı sərvətlərlə də zəngin idi.

1992-ci il mayın 8-də Şuşa işğal 
edildi. Bu işğal Laçının müdafiəsini 
çətinləşdirdi. Belə  hərbi vəziyyətdən 
yararlanan Ermənistan silahlı birləşmələri 
mayın 18-də Laçın rayonunu işğal etdi. 
Bir şəhərin, 1 qəsəbənin, 135 kəndin 
əhalisi didərgin düşdü. Bu didərginlik 
28 il çəkdi. Status-kvonu saxlamaq-
la işğal etdiyi torpaqları öz ərazisinə 
qatmaq, Qarabağın dağlıq hissəsində 
yeni bir erməni dövləti yaratmaq istəyən 
Ermənistan bütün vasitələrlə sülh 
danışıqlarından yayınırdı. Azərbaycan 
Respublikasının Prezidenti cənab İlham 
Əliyevin ciddi xəbərdarlığından sonra 
da Ermənistan niyyətindən daşınmırdı, 
yeni ərazilər işğal etmək üçün müxtəlif 
vaxtlarda dövlət sərhədlərindən, müxtəlif 
istiqamətlərdən hücumlar edirdi. 2016-cı 
ilin aprelində də, 2020-ci ilin iyulunda da 
ağır məğlubiyyətlərə uğrayan düşmən 
2020-ci il sentyabrın 27-də də artilleri-
ya dəstəyi ilə yenidən hücuma keçdi. 
Azərbaycan Ordusunun bölmələri bu 
hücumun da qarşısını qətiyyətlə aldı, 
Azərbaycan Respublikasının Prezidenti 
cənab İlham Əliyevin əmri ilə əks-hücum 
əməliyyatı başlandı. Bu əmr ordumuzun 
şəxsi heyətinin döyüş əzminin, qələbə 
ruhunun ifadəsi idi. Bu əməliyyat Vətən 
müharibəsinin başlanğıcı oldu.  

İşğalçı Ermənistan illərlə havadar-
larının siyasi, maddi, hərbi dəstəyindən 
bəhrələnmişdi, işğal etdiyi ərazilərdə 
möhkəmləndirilmiş müdafiə sədləri yarat-
mışdı, “Ohanyan səddi” də müdafiə siste-
minin tərkib hissələrindən idi. Azərbaycan 
Ordusu bu sədləri darmadağın etdi. 
Azərbaycan Respublikasının Prezidenti 
İlham Əliyev xalqa müraciətində dedi: “Bi-
zim davamız ədalətli davadır və əminəm 
ki, bu müharibədə biz istədiyimizə nail 
olacağıq, haqq-ədalət öz yerini tapacaq 
və Azərbaycan öz ərazi bütövlüyünü 

bərpa edəcək”.
Azərbaycan Ordusu döyüşə-

döyüşə düşmənin komanda-qərargah 
məntəqələrini, döyüş texnikalarını, canlı 
qüvvəsini məhv edir, mühüm mövqe 
qələbələri qazanırdı. Bu qələbələr böyük 
Qələbənin başlanğıcı idi...

Şuşa noyabrın 8-də işğaldan azad 
edildi. Bir erməni döyüşçüsü Narek 
Djaninyan Azərbaycan əsgərinin döyüş 
əzmini belə ifadə edirdi: “400 nəfər görür-
dük. Atəş açılırdı, onun ardınca daha bir 
qrup gəlirdi. Atəş açılırdı, ardınca ikiqat 
böyük qrup dalğa halında gəlirdi. Əlbəttə 
ki, belə bir qüvvəyə tab gətirmək mümkün 
deyildi”.

Şuşanın işğaldan azad edilməsi Vətən 
müharibəsində tarixi qələbə oldu. Bu 
qələbə düşmənin tam məğlubiyyətinin 
başlanğıcı idi. 2020-ci ilin üçtərəfli 
Bəyanatı Ermənistanın bu müharibədə 
tam məğlubiyyət aktı idi. Bu sənəd işğalın 
sona çatdığını bəyan edən sənəd idi. 
Ermənistan Ağdamdan, Kəlbəcərdən, 
Laçından döyüşsüz çıxmalı idi. Çıxdı, 
da. Ancaq erməni xisləti ilə – kəndləri – 
şəhərləri zamanında dağıtmışdı, nisbətən 
salamat qalanlarını da yandırıb çıxırdı, VI 
əsrə aid Alban Ağoğlan məbədini, 14-cü 
əsrə aid Məlik Əjdər türbəsini, Laçın tarix 
muzeyini, qızıl, gümüş, tunc sikkələrdən 
ibarət qədim kolleksiyanı məhv etmişdi.

Ermənilik dünyəvi dəyərlərə 
zərrəcə məhəl qoymamışdı. II Dün-

ya müharibəsində faşistlərin törətdiyi 
vəhşilikləri ermənilər XX əsrin sonlarında 
Azərbaycanda törətmişdilər. Bu vəhşiliyin 
davamı kimi Laçın rayonunun təbii re-
surslarını talan etmişdi, beynəlxalq ticarət 
şəbəkəsi vasitəsilə qazanc mənbəyinə 
çevirmişdi. İşğal edilmiş Laçın rayonunda 
Suriyadan olan erməni əsilli qaçqınla-
rın məskunlaşdırılması da erməniliyin 
təzahürü idi...

Vətən müharibəsi Zəfərlə başa çatdı. 
Ermənistan silahlı birləşmələri üçtərəfli 
bəyanata əsasən Ağdamı, Kəlbəcəri və 
Laçını döyüşsüz tərk etdilər.

Laçın rayonu dekabrın 1-də işğaldan 
tam qurtardı. İyirmi səkkiz il laçınlıların 
doğma səsini eşitməyən Laçında da 
Azərbaycan Prezidenti cənab İlham 
Əliyevin tövsiyələri və təsdiq etdiyi 
layihələr əsasında yenidənqurma işlərinə 
başlandı.

Güləbird kəndində qaldırılan, dalğa-
landırılan bayrağımız qalibiyyət bayrağı 
kimi göy üzünü süslədi. İşğaldan azad 
edilən ərazilərdə quruculuq işlərinə 
başlandı. Prezident İlham Əliyev işğaldan 
azad edilən digər rayonlar kimi Laçın 
rayonunda da səfərlərdə oldu  – 2021-
ci il fevralın 14-də və avqustun 16-da. 
Dövlət sərhədləri möhkəmləndirilən Laçın 
rayonunda indi fərqli təyinatlı infrastruktur 
layihələri reallaşdırılır.

Güləbird Su Elektrik Stansiyası işə 
salınıb. Təxminən Qubadlı rayonunun 

Xanlıq kəndi, Laçın rayonunun cənub 
hissəsi, digər infrastuktur layihələri də bu 
stansiyanın xidmətindən bəhrələnəcək. 
Laçın rayonunun Qorğu kəndi ərazisində 
inşa edilən hava limanı Kəlbəcər rayonu 
ilə əlaqəni xeyli dərəcədə asanlaşdıraraq, 
gələcəkdə turizmin inkişafına da təsir 
göstərəcək.

Dövlət başçısı bölgəyə səfəri za-
manı dedi: “Hesab edirəm ki, bu, bir 
çoxları üçün gözlənilməz oldu. Bəziləri 
bunu möcüzə hesab edirdilər. Çünki 
sovet dövründə heç vaxt bu bölgədə – 
Kəlbəcər-Laçın zonasında hava limanı 
olmayıb. Məhz bu səbəbə görə. Çünki 
çox bahalı bir layihə ola bilərdi və məqbul 
yer də tapmaq mümkün deyil. Ancaq biz 
bunu edirik. Müstəqil Azərbaycan dövləti 
buna da qadirdir. Buna texniki imkanları-
mız da, maliyyə imkanlarımız da və güclü 
iradəmiz də var.”

Laçında səfərdə olarkən cənab 
Prezident bildirdi ki, bu, azad edilmiş 
torpaqlarda istismara verilən birinci 
elektrik stansiyasıdır və bunun çox böyük 
əhəmiyyəti, böyük rəmzi mənası var. Biz 
qayıdırıq bu torpaqlara. Biz Kəlbəcər və 
Laçın rayonlarında ermənilər tərəfindən 
uzun illər ərzində qanunsuz istismar 
edilmiş, onlar tərəfindən dağıdılmış bütün 
su elektrik stansiyalarını bərpa edəcəyik. 
Düşmən təkcə Laçın rayonu ərazisində 5 
su elektrik stansiyasını dağıdıb. Onların 
hamısı bərpa ediləcək...

2020-ci il noyabrın 26-da “Laçının 
azad olunmasına görə” medalı təsis 
edilib. Müzəffər Ali Baş Komandan, 
Prezident İlham Əliyevin sərəncamları 
ilə Laçın rayonunun işğaldan azad 
edilməsi uğrunda əməliyyatlarda igidliklə 
döyüşən Azərbaycan Respublikası Silahlı 
Qüvvələrinin 8395 hərbi qulluqçusu 
“ Laçının azad olunmasına görə” medalı 
ilə təltif olunub.

Bu günlərdə Zəngilan rayonunun 
Ağalı kəndində – “Ağıllı kənd”də aparılan 
tikinti işlərini mən də gördüm. Bu tikinti 
Azərbaycanın işğaldan azad edilən 
rayonlarımızda quruculuq işlərinin 
nəticələri haqqında ən gözəl zəmanət 
– görüntüdür. Azərbaycan cəmiyyəti 
də, xarici dövlətlər də quruculuq işlərini 
Vətən müharibəsində qazanılan Zəfərin 
məntiqi davamı hesab edir.  Prezident 
İlham Əliyev Vətən müharibəsində xalqa 
müraciətində demişdi:  “Gün gələcək 
... bütün şəhərlərimiz, kəndlərimiz 
bərpa ediləcəkdir. Biz Böyük Qayıdışın 
astanasındayıq və Azərbaycan dövləti 
əlindən gələni edəcək ki, Azərbaycan 
vətəndaşları işğal edilmiş və azad 
olunmuş torpaqlara qayıdaraq rahat 
yaşasınlar, əmin-amanlıq şəraitində 
yaşasınlar və bu torpaqlarda həyat 
canlanacaqdır”.

Laçında da quruculuq işləri uğurla 
davam edir. Laçınlıların Laçına qayıda-
cağı günün ərəfəsindəyik. Azərbaycan 
Respublikasının Prezidenti cənab 
İlham Əliyevin sərkərdəliyi ilə Vətən 
müharibəsində Zəfər qazandıq, qurucu-
luq işlərini də böyük nailiyyətlərlə başa 
çatdıracağıq...

Səbinə XASAYEVA,  
Milli Məclisin deputatı  

Ermənistan tərəfindən 1992-ci il mayın 18-də Laçın rayonunun 
işğalı nəticəsində 267 nəfər şəhid oldu, 65 nəfər itkin düşdü, 77 min 
518 sakin respublikamızın müxtəlif bölgələrində məcburi köçkünə 
çevrildi.  

Birinci Qarabağ müharibəsində 
göstərdiyi qəhrəmanlığa görə Laçın-
dan 5 nəfər Azərbaycan Respubli-
kasının Milli Qəhrəmanı adına layiq 
görüldü.

Düşmən işğal dövründə rayonu 
tamamilə dağıtdı: 217 mədəniyyət, 
101 təhsil, 142 səhiyyə müəssisəsi, 
462 ticarət, 30 rabitə, 2 avtonəqliyyat 
və müxtəlif təyinatlı istehsal obyektləri 
talan və məhv edildi. Həmçinin dünya, 
yerli əhəmiyyətli çoxsaylı tarixi abidə 
vandalizmə məruz qaldı. O cümlədən, 
VI əsrə aid Alban Ağoğlan məbədi, 
XIV əsrə aid Məlik Əjdər türbəsi, 
Qaraqışlaq kəndində məscid, Zabux 
yaşayış sahəsində qədim qəbiristanlıq 
viran edildi, Laçın Tarix Muzeyindəki 
qızıl, gümüş və tunc sikkələrdən ibarət 
qədim kolleksiya oğurlandı.   

Beynəlxalq humanitar hüququ, o 
cümlədən, Cenevrə konvensiyaları 
ilə üzərinə düşən öhdəlikləri kobud 
şəkildə pozan Ermənistan işğal etdiyi 
digər Azərbaycan ərazilərində olduğu 
kimi, Laçın rayonunda da qeyri-qa-
nuni fəaliyyət göstərdi, coğrafi adları 
dəyişdirdi, rayonun təbii resursla-
rını taladı, qanunsuz infrastruktur 
dəyişiklikləri həyata keçirdi, burada 
məqsədyönlü məskunlaşma siyasəti 
apararaq bölgənin demoqrafik tərkibini 
dəyişdirdi.   

İşğal illərində rayonun xüsusi 
mühafizə olunan iki təbiət ərazisinə 
– Qaragöl Dövlət Təbiət Qoruğu və 
Laçın Dövlət Təbiət Yasaqlığına böyük 
ziyan vurulub. Respublikamızın ekoloji 
əhəmiyyətə malik 7 relikt gölündən 
Laçındakı  Zalxagöl, Qaragöl, Can-
lıgöl, İşıqlı Qaragöl böyük antropo-
gen təsirlərə məruz qalıb. Rayonun 
meşə fondunun əhəmiyyətli hissəsi 
Ermənistan tərəfindən məhv edilib.

Avropa İnsan Hüquqları 
Məhkəməsi Laçın rayonundan 
məcburi qovulan Azərbaycan 
vətəndaşlarının xeyrinə “Çıraqov və 
digərləri Ermənistana qarşı” işi üzrə 
2015-ci il 16 iyun tarixli qərar imzala-
yaraq, onların İnsan Hüquqları və Fun-
damental Azadlıqların qorunmasına 
dair Konvensiya üzrə mülkiyyət, şəxsi 
və ailə həyatına hörmət hüquqlarının 
pozulduğunu təsbit edib. Həmçinin bu 
qərarın 19-20-ci paraqraflarında Laçın 
rayonu, ələlxüsus Laçın şəhərinin 
hərbi hücuma məruz qalması, 1992-ci 
il may ayının ortalarında Laçının hava-
dan bombardman edilməsi və bunun 

nəticəsində çoxlu sayda evlərin dağı-
dılması, şəhərin talan edilməsi və yan-
dırılması, hərbi münaqişə dövründə 
Laçın və ətraf kəndlərin tamamilə 
dağıdılması öz təsdiqini tapıb.

Xatırladaq ki, BMT-nin 
Təhlükəsizlik Şurası 1993-cü ildə 
qəbul etdiyi 822, 853, 874 və 884 
saylı qətnamələrində Azərbaycan 
ərazilərinin işğalını pisləyib, 
Azərbaycanın ərazi bütövlüyünü, su-
verenliyini və Qarabağın Azərbaycanın 
ayrılmaz hissəsi olduğunu bir daha 
təsdiqləyərək, işğalçı qüvvələrin zəbt 
olunmuş ərazilərdən dərhal, qeyd-
şərtsiz və tam çıxarılmasını tələb edib. 
Lakin Ermənistan BMT Təhlükəsizlik 
Şurasının həmin qətnamələrinin, eləcə 
də digər beynəlxalq qurumların bu 
istiqamətdəki sənədlərinin tələblərinə 
məhəl qoymayaraq, onları ciddi 
şəkildə pozub və Azərbaycana qarşı 
ilhaq siyasəti yürüdüb. 

Təəssüf ki, Ermənistan uzun illər 
Azərbaycan ərazilərinin işğal altında 
saxlanılmasının heç zaman onun güd-
düyü siyasi nəticələri verməyəcəyini, 
status-kvonun dayanıqlı olmayacağını 
və    qəbuledilməzliyini dərk etmədi. 
Halbuki düşmən anlamalı idi ki, 
bölgənin, eləcə də özünün demokratik, 
sülh, sabitlik və təhlükəsizlik şəraitində 
yaşaması, ilk növbədə, beynəlxalq hü-
ququn aliliyinin təmin olunmasından, 
işğal amilinin aradan qaldırılmasından, 
məcburi köçkünlərin fundamental 
hüquqlarının bərpa olunmasından ası-
lıdır. Yalnız Azərbaycanın işğal olun-
muş Qarabağ və ətraf bölgələrdəki 
Ermənistan silahlı qüvvələrinin bu 
ərazilərdən dərhal, tam və qeyd-
şərtsiz çıxarılması, azərbaycanlı 
məcburi köçkünlərin öz evlərinə geri 
qayıtmaları iki ölkə arasında normal 
qonşuluq münasibətlərinin qurul-
masına və bölgədə davamlı sülh, 
təhlükəsizlik və rifahın bərpa olunma-
sına imkan yarada bilər. 

Bütün bunlara baxmayaraq, 
Ermənistan beynəlxalq aləmin bu 
məsələyə laqeyd münasibətindən 
yararlanıb işğal siyasətini davam et-
dirdi,  yeni ərazilər ələ keçirmək üçün 
təxribatlar törətdi. Nəhayət, ötən il 
Azərbaycan Ordusu düşmənin növbəti 
hücumuna əks-həmlə əməliyyatları ilə 
cavab verdi və bununla da başlayan, 
44 gün çəkən Vətən müharibəsində 
Şuşa şəhərinin azad edilməsinin 
ardınca Laçının Güləbürd, Səfiyan, 

Türklər kəndləri və bir sıra mühüm 
strateji mövqelər də düşməndən 
təmizləndi. Məhz belə bir şəraitdə 
Ermənistan kapitulyasiya imzalama-
ğa məcbur edildi. Beləliklə, noyabrın 
10-da imzalanan üçtərəfli Bəyanata 
əsasən, Qarabağ və ətraf rayonla-
rın yağı tapdağından xilas olunma-
sı uğrunda apardığımız müharibə 
Azərbaycanın parlaq qələbəsi ilə başa 
çatdı. Müzəffər ordumuzun misilsiz 
şücaəti ilə darmadağın olan düşmən 
Kəlbəcər, Ağdam və Laçın rayonlarını 
tərk etməyə məcbur oldu. Bir güllə 
belə atılmadan geriyə qaytarılan 
tarixi şəhərlərimiz həm də beynəlxalq 
aləmdə mütləq qalibiyyətimizin 
göstəricisi kimi tarixə yazıldı. 

Rayon işğal ediləndən sonra hər 
bir laçınlı daim yurd həsrəti ilə ya-
şadı, Prezident, Silahlı Qüvvələrin 
Ali Baş Komandanı İlham Əliyevin 
istər sülh, istərsə də müharibə yolu 
ilə işğal altında olan torpaqlarımızın, 
eləcə də Laçın rayonunun  azadlı-
ğını gerçəkləşdirəcəyinə inandı və  
nəhayət, 2021-ci il dekabrın 1-də öz 
istəyinə qovuşdu. Dövlətimizin başçısı 
həmin gün xalqa müraciətində dedi: 
“Böyük sevinc hissi ilə bildirirəm ki, 
Laçın rayonu işğaldan azad olun-
du. Bütün Azərbaycan xalqını bu 
münasibətlə ürəkdən təbrik edirəm. 
Laçın rayonunun işğaldan azad 
olunması tarixi hadisədir. Özü də bir 
güllə atmadan biz Laçın rayonunu 
qaytardıq. Düşməni buna məcbur 
etdik. Döyüş meydanında əldə edilmiş 
parlaq qələbə bu gözəl nəticəyə gətirib 
çıxardı ki, üç rayonumuz – Ağdam, 
Kəlbəcər və Laçın bizə qaytarıldı. Biz 
bu rayonları bir güllə atmadan, bir 
şəhid vermədən qaytarmışıq”.

Qəsbkarın caynağından alınan La-
çın rayonu yuxarıda bildirdiyimiz kimi, 
tamamilə dağıdılıb, təbii sərvətlər talan 
edilib. Düşmən ərazidən çıxarkən, 
hətta evləri yandırıb, infrastrukturu 
sıradan çıxarıb.   

Ümumiyyətlə, təkcə Laçında 
deyil, işğaldan xilas edilən 
digər rayonlarımızda da işğalçı 
genişmiqyaslı barbar hərəkətlər 
törədib. Azərbaycan  Prezidenti 
İlham Əliyev xalqa müraciətində 

bu barədə deyib: “ İşğaldan azad 
edilmiş torpaqlarda mövcud olan 
mənzərə böyük çətinliklər yaradır. 
Çünki hər tərəf dağıdılıb, infrastruktur 
dağıdılıb, binalar sökülüb, inzibati 
binalar sökülüb. Hazırda o yerlərdə 
yaşamaq üçün şərait yoxdur. Ancaq 
biz o bölgələri, bütün rayonları bərpa 
edəcəyik, vətəndaşlarımızın normal 
həyatı üçün bütün addımları atacağıq. 
Bildiyiniz kimi, ilk layihələr artıq icra 
edilməyə başlanmışdır. Prezidentin 
ehtiyat fondundan müvafiq vəsait 
ayrılmışdır. Füzuli-Şuşa avtomobil 
yolunun, Bərdə-Ağdam dəmir yolunun 
tikintisi artıq başlanmışdır. Bu, onu 
göstərir ki, biz bu işləri maksimum 
səmərə ilə və eyni zamanda, qısa 
müddət çərçivəsində planlaşdırırıq 
ki, vaxt itirmədən bütün işləri təşkil 
edək. Artıq müvafiq dövlət qurumu 
da yaradıldı və bu işlərin hamısı 
koordinasiya şəklində aparılacaqdır”.

Azərbaycan Prezidenti həmin 
müraciətində Laçın tapdaq altında ol-
duğu dövrdə ermənilərin özlərini bura-
da, necə deyərlər, əsrlərboyu yaşamış 
xalq kimi təqdim etmələrini də vurğula-
yıb: “Halbuki əsrlərboyu orada yaşamış 
xalq heç vaxt bunu etməz, bu vəhşiliyi 
etməz. Onlar orada azərbaycanlıların 
evlərində yaşayıblar. Özləri üçün bir 
şey tikməyiblər, daşı daş üstündə qoy-
mayıblar, ancaq istismar ediblər. Bizim 
torpaqlarımızı istismar ediblər…”.

Dövlətimizin başçısının dedi-
yi kimi, işğalçı tərəfindən  həmin 
ərazilərimizdə, xüsusilə Ağdam, Fü-
zuli, Cəbrayıl, Zəngilan rayonlarında 
on minlərlə hektarda taxıl əkilib, ildə 
90 min ton taxıl yığılıb. Ermənistanın 
bu torpaqlarla birlikdə ümumi taxıl 
istehsalı 190 min ton olub. Onun yarısı 
Azərbaycan ərazilərindən götürülüb. 
Bu, torpaqlarımızın qanunsuz istisma-
rıdır. Şübhəsiz ki, bu talançılığa cavab 
veriləcək, dəyən ziyan ödəniləcək. 
Yaxud, düşmən illərlə yaradılan üzüm 
bağlarını dağıdıb, yerində köhnə 
şpalerlər qalıb. Amma bir çox yerlərdə 
üzüm bağları saxlanılıb. Çünki həmin 
bağlardan istifadə edilib: “Vəhşi kimi 
gəlib başqasının torpağına onu istis-
mar edib, onun mənşəyini dəyişdirmək 
istəyib, yaşayış məntəqələrinin 
adlarını dəyişdirmək istəyib, tarixi 
abidələrimizi yerlə-yeksan edib, saxta 
tarix yaradıb, xəritələr dərc edib. Bu, 
bölgədə mövcud olan ənənələrə, 
qaydalara, Qafqazda mövcud olan 
davranış qaydalarına tamamilə ziddir. 
Bu, bir daha onu göstərir ki, erməni 
xalqının bizim bölgə ilə heç bir əlaqəsi 
olmayıb. Bunlar heç vaxt Qafqaz xalqı 
olmayıb. Sonradan gəlmələrdir”.

Prezident İlham Əliyevin rəhbərliyi 
ilə hazırda Laçında genişmiqyaslı 
bərpa-quruculuq işləri görülür. Uzun-
luğu 72,8 kilometrlik Kəlbəcər-Laçın 
avtomobil yolunun üzərində 3,4 
kilometrlik  tunelin sürətlə tikilməsi  və 
Laçın Beynəlxalq Hava Limanı ilə bağ-
lı layihənin uğurla icrası bunun bariz 
ifadəsidir.       

Vaqif BAYRAMOV,  
“Xalq qəzeti”

Bərpa-quruculuq işləri uğurla başa çatacaq

Laçın tezliklə ölkəmizin gözəl 
guşələrindən birinə çevriləcək

Elektrik enerjisi istehsalı artıb

Yanvar-oktyabr ayları üzrə 
elektrik enerjisinə dair operativ 
məlumatlara əsasən, oktyabr 

ayında respublika üzrə elektrik 
enerjisinin istehsalı 2 milyard 168,8 mln. 
kVt•st, ixracı 125,8 mln. kVt•st, idxalı 
10,3 mln. kVt•st olub. Ötən ilin müvafiq 
dövrü ilə müqayisədə oktyabr ayında 
respublika üzrə elektrik enerjisinin 
istehsalı 273,1 mln. kVt•st, ixrac 66 mln. 
kVt•st artıb, idxal isə 0,4 mln. kVt•st 
azalıb.

Cari  ilin yanvar-oktyabr aylarında res-
publikada elektrik enerjisinin istehsalı ötən 
ilin müvafiq dövrü ilə müqayisədə 1 milyard 
554,4 mln. kVt•st artaraq 22 milyard 855,8 
mln kVt•st olub. Hesabat dövründə ötən ilin 
10 ayına nisbətən elektrik enerjisinin istehsalı 
İES-lərdə 1 milyard 394,8 mln. kVt•st arta-
raq 21 milyard 458,6 mln kVt•st, SES-lərdə 
162,5 mln. kVt•st artaraq 1 milyard 108,9 
mln. kVt•st, digər mənbələr (KES, GES və 
BMTYZ) üzrə isə 2,9 mln. kVt•st azalaraq 
288,3 mln. kVt•st olub. Külək elektrik stan-
siyalarında 77,0 mln. kVt•st, günəş elektrik 
stansiyalarında 48,5 mln. kVt•st, Bərk Məişət 
Tullantılarının Yandırılması Zavodunda 

(BMTYZ) isə 162,8 mln. kVt•st elektrik enerji-
si istehsal edilib.

Yanvar-oktyabr aylarında elektrik enerjisi-
nin istehsalı “Azərenerji” ASC üzrə 20 milyard 
504,3 mln. kVt•st (İES-lərdə 19 milyard 525,3 
mln. kVt•st, SES-lərdə 979,0 mln. kVt•st), 
Naxçıvan MR Dövlət Energetika Xidməti üzrə 
379,1 mln. kV•st (İES-lərdə 216,8 mln. kVt•st, 
SES-lərdə 117,4 mln. kVt•st, GES-də 44,9 
mln. kVt•st), “Azərişıq” ASC üzrə külək elekt-
rik stansiyalarında 56,7 mln. kVt•st, müstəqil 
elektrik stansiyaları üzrə 1 milyard 915,7 mln. 
kVt•st təşkil edib.

2021-ci ilin 10 ayı ərzində elektrik enerjisi-
nin ixracı 1 milyard 156,0 mln. kVt•st olmaq-
la, 2020-ci ilin müvafiq dövrü ilə müqayisədə 
254,9 mln. kVt•st artıb. İrana 252,8 mln. 
kVt•st, Türkiyəyə 318,6 mln. kVt•st, Rusiyaya 
79,1 mln. kVt•st, Gürcüstana isə 505,5 mln. 
kVt•st elektrik enerjisi ixrac edilib.

Bu dövrdə elektrik enerjisinin idxalı 130,8 
mln. kVt•st olmaqla, ötən ilin müvafiq dövrünə 
nisbətən 15,8 mln. kVt•st artıb. İrandan 27,3 
mln. kVt•st, Rusiyadan 78,9 mln. kVt•st, 
Gürcüstandan isə 24,6 mln. kVt•st elektrik 
enerjisi idxal edilib.

Samirə ƏLIYEVA,  
“Xalq qəzeti”                                     

NATO-nun baş katibi  
Rusiya ilə dialoq tərəfdarıdır   

NATO-nun Baş katibi Yens Stoltenberq bazar ertəsi alyansın Rusiya ilə dialoqunun 
mümkün olduğunu, lakin eyni zamanda Moskvaya qarşı ümumi məhdudlaşdırma 
siyasətinin tərəfdarı olduğunu deyib.

Yens Stoltenberq Latviyadakı hərbi baza-
ya səfəri zamanı yerli jurnalistlərə bildirib ki, 
təmsil etdiyi Alyans müharibə tərəfdarı deyil.

"Mən Rusiya ilə dialoqa inanıram, o 

bizim qonşumuzdur. Yarana biləcək poten-
sial riskləri azaltmalıyıq", - deyə Stoltenberq 
bildirib.

